
REPUBLIKA E SHQIPËRISË
KOMISIONI QENDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR 113 TË PARTIA DEMOKRATIKE PËR SHPALLJEN TË PAVLEFSHME TË ZGJEDHJEVE NË QV NR. 4351 DHE KUNDËRSHTIMIN E VENDIMIT NR. 6  DATË 13.05.2011 TË KZAZ-SË NR 26 “PËR MIRATIMIN E TABELËS PËRMBLEDHËSE TË REZULTATEVE PËR ZGJEDHJEN E KRYETARIT TË KOMUNËS FSHAT MEMALIAJ, QARKU GJIROKASTËR”.
Komisioni Qendror i Zgjedhjeve në mbledhjen e datës 15.06.2011, ora 19:00 me pjesëmarrjen e:
Arben           RISTANI 
Kryetar
Dëshira        SUBASHI     Zv/kryetare

Artan            LAZAJ         Anëtar
Hysen 
OSMANAJ
Anëtar

Klement 
ZGURI
Anëtar

Vera 

SHTJEFNI
Anëtar

Shqyrtoi çështjen me 

KËRKUES:                         Partia Demokratike, përfaqësuar nga z. Niazi Kosovrasti.
PALË E INTERESUAR:      Partia Socialiste,  përfaqësuar nga z. Genci Gjoncaj.
OBJEKT: 
             Shpallja e pavlefshme e zgjedhjeve për QV nr. 4351 dhe  

                                          kundërshtimi vendimit nr.6 datë 13.05.2011 i KZAZ-së nr
                                          26 “Për miratimin e Tabelës Përmbledhëse të Rezultateve
                                         për zgjedhjen e kryetarit të Komunës Fshat Memaliaj”.
BAZË LIGJORE: 
             Neni 21 pika 1, Neni 134 e vijues, neni 24 pika c  dhe
                                         143 gërma b të ligjit Nr. 10019, datë 29.12.2008 “Kodi
                                        Zgjedhor i Republikës së Shqipërisë”.
KQZ pasi shqyrtoi dokumentacionin e paraqitur dhe vërejti pretendimet e kërkuesit dhe përfaqësuesve të palëve të interesuara,

VËREN
Me shkresën nr 4322 prot., datë 15.05.2011 drejtuar Komisionit Qëndror të Zgjedhjeve, Partia Demokratike, ka paraqitur kërkesën ankimore Nr. 113 “ Për Shpalljen të Pavlefshme të Zgjedhjeve në QV. Nr 4351 dhe  Kundërshtim të Vendimit nr. 6 të KZAZ-së nr. 26 për Miratimin e Tabelës Përmbledhëse të Rezultateve për Zgjedhjen e Kryetarit të Komunës Fshat Memaliaj”.
Në mbledhjen e parë për shqyrtimin e cështjes të datës 24.05.2011 ora 11:00, KQZ pasi verifikoi pjesmarrjen e palës ankimuese mori në shqyrtim kërkesën e Partisë Socialiste për të marrë pjesë si palë e interesuar në shqyrtimin administrativ të cështjes. Kjo kërkesë u cmua në përputhje me kërkesat e nenit 133 pika 1, 2 dhe 3 të ligjit nr. 10019 datë 29.12.2008, “Kodi Zgjedhor I Republikës së Shqipërisë” dhe u pranua prej KQZ-së.
Komisioni Qëndror I Zgjedhjeve në përputhje me nenet 134 e vijues të Kodit Zgjedhor, në katër seancat plenare të datës 24.05.2011 ora 11:00, 31.05.2011 ora 12:00, 02.06.2011 ora 19:00 dhe e fundit 15.06.2011 ora 18:00 zhvilloi shqyrtimin administrativ të kërkesës ankimore nr.113 sipas objektit të  sipërcituar duke ftuar si fillim palën ankimuese të paraqesë pretendimet e saj. 
Partia Demokratike referuar kërkesës ankimore të depozituar prej saj dhe asaj cka parashtroi verbalisht gjatë shqyrtimit administrativ të cështjes kundërshton vendimin me nr. 6 të KZAZ-së nr. 26 pasi sipas saj ka pasur parregullsi të theksuara në lidhje me procesin e votimit dhe numërimit në QV nr. 4351 ndërkohë  në QV-të nr. 4347, nr. 4348, nr. 4353 dhe nr. 4350 procesverbalet e grupeve të numërimit nuk përputhen me ato që zotëron kandidatja e koalicionit “Aleanca Për Qytetarin”, parregullsi të cilat kanë ndikuar drejtpërdrejt në rezultatin përfundimtar për kandidatin për Kryetar Komune dhe përbëjn shkak për shpalljen të pavlefshme të zgjedhjeve në këtë Komunë.
Sipas ankimuesit në qëndrën e votimit nr. 4351 është konstatuar se procesverbali I mbylljes është firmosur vetëm prej Zv/kryetarit,  në të mungon vula e KQV-së dhe të dhënat e procesverbalit nuk përputhen me gjendjen faktike në kuti. Kjo për faktin se numri I fletëve të përdorura është më I vogël se numri I fletëve të votimit të gjetura në kuti. Sipas procesverbalit numri I fletëve të përdorura për votim është 70 fletë, numri I qytetarëve që kanë firmosur në lista zgjedhore është 36 dhe fletë votimi të gjetura në kuti janë 38. Duke qënë se numri I firmave në listën e zgjedhësve është më I vogël se numri I fletëve të votimit të gjetura në kuti vërteton faktin se vota dhe firma janë hedhur nga një person I vetëm, gjë që vërtetohet nga shkrimi I njëjtë te shumica e firmave.  
Pala ankimuese pohon se në QV-në nr. 4347 në grupin e numërimit nr. 4 është bërë kundërshtimi nga njëri prej anëtarëve të GNV-së, për fletë të kontestuara dhe ato të pavlefshme. Për këtë arsye i është kërkuar KZAZ-së rinumërimi dhe rivlerësimi I të gjithë kësaj kutie, kërkesë e cila u rrëzua prej saj duke shkelur kështu nenin 118, pika 6 të Kodit Zgjedhor. Prej GN-së janë dërguar në KZAZ vetëm 18 nga 35 fletë të kontestuara, nga të cilat 10 prej tyre u vlerësuan si të vlefshme dhe 8 të pavlefshme. Vlerësimi I votave të konsideruara të pavlefshme është kryer në kundërshtim me kriteret dhe kërkesat që përcakton ligji zgjedhor, madje mbyllja e procesverbalit dhe kutisë së fletëve të votimit është bërë në kushtet e presionit fizik dhe psikologjik të anëtarëve të KZAZ-së dhe si rrjedhim të gjitha votat e kontestuara u futën forcërisht në zarfin e fletëve të pavlefshme dhe jo në atë të të kontestuarave.

Pretendimet e palës ankimuese vijojnë me parregullsit e konstatuara në kutitë e QV-ve nr. 4347, nr. 4348, nr. 4353 dhe nr. 4350, në të cilat janë vërejtur mospërputhje të rezultateve të procesverbaleve të grupeve të numërimit me ato të marra prej kandidates së koalicionit “Aleanca Për Qytetarin” duke llogaritur votat e kësaj të fundit në favor të kandidatit tjetër.
Për të gjitha shkaqet dhe pretendimet e ngritura më sipër subjekti ankimues kërkon të ndryshohet vendimi nr. 6 datë 13.05.2001. “Për Miratimin e Tabelës Përmbledhëse të Rezultatit për Zgjedhjen e Kryetarit të Komunës Fshat Memaliaj ” pasi në të nuk duhet të përfshihen rezultatet e QV-së nr. 4351 si dhe duhet të rivlerësohen dhe rinumërohen fletët e votimit për QV-të nr. 4347, nr. 4348, nr. 4353 dhe nr. 4350. Si prova për të vërtetuar dhe  për tu administruar gjatë hetimit administrativ kjo palë paraqet Vendimin nr. 6 datë 13.05.2011 të KZAZ-së nr. 26, procesverbalin për mbylljen e votimit të KQV-së nr.4351, Librin e Protokollit të Mbledhjeve të KQV-së nr. 4351, Procesverbalin e Kontestimit, sipas kërkesave të nenit 118 pika 5 e tij, Librin e Protokollit të KZAZ-së nr. 26 dhe Procesverbalin për mangësitë e konstatuara gjatë numërimit të votave në KZAZ-në nr. 26.  
Pala e interesuar  Partia Socialiste, përmes përfaqësuesit të saj ligjor prapëson të gjitha pretendimet e ngritura prej ankuesit duke argumentuar se vendimi nr. 6 datë 13.05.2011 I KZAZ-së nr. 26 është marrë në përputhje të plotë me dispozitat ligjore të Kodit Zgjedhor dhe me shumicë të cilësuar të anëtarëve të saj. Sipas tij asnjë prej pretendimeve të ngritura nuk përbën shkak për shpalljen e pavlefshmëris së zgjedhjeve në këtë komunë dhe se shkaqet e pretenduara për këtë fakt nuk janë të bazuara dhe të faktuara me prova.
KQZ pasi dëgjoi pretendimet dhe prapësimet e palëve në proces, në mbledhjen e datës 24.05.2011 vendosi të administrojë si prova për zgjidhjen në mënyrë korrekte të cështjes Librin e Protokollit dhe Procesverbalin e Konstatimeve të KZAZ-së nr. 26. Pas këqyrjes së tyre rezultuan shënime të anëtarëve të KZAZ-së të cilat përbën indicie të mjaftueshme për të thelluar më tej hetimin administrativ me qëllim marrjen e një vendimi të drejtë në përfundim të tij. Me vendim të ndërmjetëm KQZ vendosi thirrjen e anëtarëve të KZAZ-së për të dhënë shpjegimet mbi rrethanat në të cilat është zhvilluar procesi zgjedhor në këtë ZAZ. Në seancen plenare të radhës, KQZ pasi dëgjoi shpjegimet e anëtarëve të KZAZ-së, tre prej të cilëve pretendojn se në listën e zgjedhësve të QV-së me nr. 4351 është firmosur në grup nga I njëjti person dhe pasi u vërtetua fakti se për QV-në nr. 4351 mungonte procesverbali I mbylljes së procesit të votimit, vendosi me vendim të ndërmjetëm administrimin si provë të kutisë së materialeve zgjedhore për këtë QV. Me këqyrjen e kësaj të fundit prej anëtarëve të KQZ-së u konstatua se lista e zgjedhsve që kishin votuar kishte element në përmbajtjen e saj, të cilët me sy të lirë linin shkak për të dyshuar se nënshkrime të caktuara ishin kryer nga I njëjti person. Për vërtetimin e këtij dyshimi KQZ vendosi të dërgojë për ekspertim grafik pranë Ministrisë së Brendshme listën e zgjedhsve që kanë votuar në QV-në me nr. 4351 në zgjedhjet lokale të datës 08.05.2011. Në përgjigje të kërkesës së KQZ-së, Drejtoria e Policisë Shkencore me aktin nr. 4841 pasi ka kryer ekspertimin grafik konkludon se “ Në listën përfundimtare të zgjedhsve që kanë votuar për zgjedhjet lokale të 8 majit, për shtatë grupe emra votuesish të cilët në total përbëjn 21 votues, nënshkrimet respektive duhet të jenë shkruar nga I njëjti person”.
KQZ pasi disponoi provën e sipërpërmendur dhe gjithë të tjerat të cilat u administruan në seancat pararendëse dhe pasi dëgjoi palët për pretendimet dhe prapësimet e fundit, vendosi ti japë fund hetimit administrativ të cështjes dhe të shprehet me vendim për zgjidhjen e saj. 4 prej anëtarëve të KQZ-së me bindjen e formuar bazuar në fuqinë provuese të provave të administruara gjatë hetimit administartiv, konkludojnë se në procesin zgjedhor të zhvilluar në këtë komunë ka patur shkelje të rënda. Vërtetimi prej organeve kompetente se në materialin zgjedhor të QV-së nr. 4351 ka patur falsifikim të nënshkrimeve të zgjedhsve që kanë votuar përbën fakt të pakundërshtueshëm se integriteti I zgjedhjeve në këtë QV është cënuar rëndë duke qënë se veprime të tilla kanë patur peshën e tyre për prodhimin e rezultatit përfundimtar. Në kuptim të nenit 160 pika 1 gërma a e tij, nuk mund të konsiderohet shkelje më e rëndë e ligjit fakti që subjekte të administratës zgjedhore në shkelje flagrante të ligjit, me veprimet e tyre tentojnë të deformojnë procesin. Në këto kushte, katër prej anëtarëve të KQZ kërkuan pranimin e kërkesës ankimore nr. 113 për shpalljen e pavlefshme të zgjedhjeve për Komunën Fshat Memaliaj. kërkesë e cila u rrëzua pasi nuk mori kuorumin e nevojshëm që përcakton neni 24 pika c e tij, pasi dy nga gjashtë anëtarët prezentë votuan kundër.
PËR KËTO ARSYE
Mbështetur në nenin 21 pika 1, 134 e vijues, neni 24 pika c e tij  dhe 143 gërma b të ligjit Nr. 10019, datë 29.12.2008 “Kodi Zgjedhor i Republikës së Shqipërisë”,
V E N D 0 S I:

1. Rrëzimin  e kërkesës së Partisë Demokratike.
2. Shpalljen publike të këtij vendimi.
3. Ky vendim hyn në fuqi menjëherë. 
Kundёr kёtij vendimi mund tё bёhet ankim nё Kolegjin Zgjedhor, pranё Gjykatës sё Apelit Tiranё, brenda 5 ditёve nga shpallja e kёtij vendimi.

                                                 Nr. 1021 i Vendimit
   Data 15.06.2011 e Vendimit  Ora 19:00 e Vendimit

Për shqyrtim të kërkesës ankimore Nr. 113, të Partisë Demokratike “Për Shpalljen të Pavlefshme të Zgjedhjeve në QV nr. 4351 dhe Kundërshtimin e vendimit nr.6 të KZAZ-së nr. 26 Për Miratimin e Tabelës Përmbledhëse të Rezultateve për Zgjedhjen e Kryetarit të Komunës Fshat Memaliaj”. 

